
ՀԻՄՆԱՎՈՐՈՒՄ
«Ներհիվանդանոցային ինֆեկցիաների կանխարգելման գիտագործնական կենտրոն» պետական ոչ առևտրային կազմակերպություն ստեղծելու մասին» ՀՀ կառավարության որոշման նախագծի
«Ներհիվանդանոցային ինֆեկցիաների կանխարգելման գիտա​գործնա​կան կենտրոն» պետական ոչ առևտրային կազմակերպություն ստեղծելու մասին» ՀՀ կառավարության որոշման նախագծի ընդունումն առաջին հերթին պայմանավորված է նրանով, որ ներհիվանդանոցային ինֆեկցիաների կանխարգելման բնագավառում առկա բազմաթիվ խնդիրները դժվարացնում, երբեմն նաև անհնարին են դարձնում Հայաստանի Հանրապետության մասշտաբով արդյունավետ ինֆեկցիոն հսկողության իրականացումը: Փորձը վկայում է, որ առանձին բուժհաստատություններում իրականացվող ինֆեկցիոն հսկողության ծրագրերը չեն կարող արդյունավետ լինել, եթե դրանք միասնական չեն, համաձայնեցված չեն միմյանց հետ, չեն բխում միասնական քաղաքականությունից:
ՆՀԻ-ների հսկողության քաղաքականությունը պետք է մշակվի այնպիսի կազմակերպության կողմից, որը բուժհիմնարկների հետ ունի անընդմեջ փոխադարձ կապ, ծանոթ է դրանց գործնական հնարավորություններին և առանձնահատկություններին: Այսօր գործող համակարգում դեռևս բացակայում է այդպիսի գուծառույթը: ՈՒսումնական հաստատությունները դասավանդում են միայն նախնական գիտելիքներ և կտրված են բուժհիմնարկների այս ոլորտում առանձնահատկությունները գնահատելու հնարավորությունից: Մյուս գերատեսչական հիմնարկությունները կատարում են միայն հսկողական գործառույթ և հակաբիոտիկներով բուժման սխեմաները մնում են ուսումնասիրությունից և համակարգումից դուրս: 
Չափազանց կարևոր է մշակել ախտահանիչ նյութերի կիրառման նկատմամբ հսկողության քաղաքականություն, մշտապես որոշել այդ նյութերի հանդեպ մանրէների զգայունությունը: Սակայն այս խնդրի լուծումը բարդացնում է այն, որ ներկայում չկա լաբորատորիա, որը կարողանար իրականացնել այդպիսի հետազոտություններ հանրապետության բոլոր բուժհիմնարկների համար:
Ներհիվանդանոցային ինֆեկցիաների կանխարգելման բնագավառում առկա են նաև այնպիսի խնդիրներ, ինչպիսիք են, օրինակ, ինֆեկցիոն հսկողության ազգային ծրագրի, ներհիվանդանոցային ինֆեկցիաների ճշգրիտ ախտորոշման չափանիշների, ներհիվանդանոցային ինֆեկցիաների գրանցման, հաշվառման, հաշվետվության և վերլուծության միասնական ձևերի, հակաբիոտիկների կիրառման նկատմամբ հսկողության միասնական քաղաքականության, ներհիվանդանոցային ինֆեկցիաների կանխարգելման վերաբերյալ նորմատիվային փաստաթղթերի, մեթոդական ցուցումների, ներհիվանդանոցային ինֆեկցիաների կանխարգելման բնագավառում բժշկական օգնության և սպասարկման իրականացմամբ զբաղվող կազմակերպությունների միջև համագործակցության և տեղեկատվության փոխանակման   բացակայույունը և այլն:
Անհրաժեշտ է, որ ՆՀԻ-ների կանխարգելմանն ուղղված միջոցառումներն իրականացվեն համակարգված ձևով, մեկ այնպիսի կենտրոնի կողմից, որը անկախ կգործի ուսումնական և հսկողական գործառույթ իրականացնող հիմնարկներից, որպեսզի կարողանա հասու դառնալ բուժհիմնարկներում ինֆեկցիոն անվտանգության ապահովման ներքին խնդիրներին, տիրապետի լիարժեք տեղեկատվության` նպատակային ուսուցում և արդյունավետ կանխարգելման ծրագրեր մշակելու համար: 
 Ներհիվանդանոցային ինֆեկցիաների կանխարգելման բնագավառում նշված և մի շարք այլ խնդիրների լուծման համար այսօր հրատապ խնդիր է մեկ միասնական գիտագործնական, գիտամեթոդական, տեղեկատվական-վերլուծական կենտրոնի ստեղծումը: Նմանատիպ կենտրոնի ստեղծմամբ հնարավոր կլինի ապահովել ներհիվանդանոցային ինֆեկցիաների կանխարգելման ծրագրերի ստեղծումը և դրանց արդյունավետ իրականացումը:
«Ներհիվանդանոցային ինֆեկցիաների կանխարգելման գիտագործնական կենտրոն» պետական ոչ առևտրային կազմակերպության ստեղծման համար անհրաժեշտ ֆինանսական միջոցները կհատկացվեն պետական բյուջեի «Առողջապահություն» բաժնի «Հանրային առողջապահական ծառայություններ» խմբի հատկացումների հաշվին և ՀՀ պետական բյուջեում լրացուցիչ փոփոխությունների անհրաժեշտություն չի առաջանա, իսկ  ամրակցվող գույքի կազմը, համաձայն որոշման նախագծի 4-րդ կետի, կհաստատվի ՀՀ առողջապահության նախարարի կողմից:
